
“Rəqs edən cütlük” heykəli də 
cəlbedicidir. Bir anlıq elə bildim ki, 
onlar Sumqayıt haqqında məşhur 
əfsanənin qəhrəmanları Sum və 
Ceyrandır. Haçansa ayrı düşsələr 
də, indi burada vüsala yetişiblər 
və əl-ələ tutub oynayırlar. 
Heykəltəraş bəlkə də bu ideyanı 
əsas götürüb. Axı, sumqayıtlıların 
bir vaxtlar əlçatmaz xəyal olan 
arzuları artıq gerçəkləşib, quru 
səhralar su aydınlığına qovuşub. 

Yanalma körpüsü tərəfdən 
gələn həzin musiqi sədaları yolu-
muzu o tərəfə yönəltdi. Yay estra-
dasında bədii kollektivlər konsert 
verirdi. Rəqslər, xalq və bəstəkar 
mahnıları, estrada janrında çıxış-
lar səslənir, şən təranələr dəniz 
dalğalarının səsinə qarışaraq ruha 
sığal çəkirdi. Sumqayıt Regional 
Mədəniyyət İdarəsinin rəisi Meh-
man Şükürov da orada idi. Bizimlə 
salamlaşıb, böyük meydana 
toplaşmış seyrçilərə işarə edərək 
dedi ki, hər şənbə-bazar günü 
axşamlar burada belə bir qələbəlik 
yaranır. Şəhər rəhbərliyinin 
təşəbbüsü ilə yay istirahət mövsü-
münün əvvəlindən mədəniyyət evi 
və klubların, musiqi məktəblərinin 
kollektivləri növbə ilə belə konsert 
proqramları təqdim edir, sakinlərin 
istirahət saatlarını daha da 
mənalandırırlar. 

Səhnədə şirin avazla “Gecələr” 
mahnısını oxuyan müğənni, Bülbül 
adına uşaq incəsənət məktəbinin 
müəllimi Əfras Məmmədovu 
uzaqdan tanıdım. Bir vaxtlar 
Sumqayıtın el şənliklərində parlaq 
çıxışlar edərdi. Əfras ifasını sona 
yetirməmiş seyrçi alqışları ətrafı 
bürüdü. O da razılıqla baş əyərək 
səhnəni tərk elədi. Sonra yaxın 
gəlib bizimlə görüşdü. “Səsin 
elə həminki gözəl səsdir, heç 
dəyişməyib – dedim. – Afərin!”

Konsertin ardını həvəslə 
izlədik. Bu kimi tədbirlərin gözəl 
təşkilatçısı olan Mehman müəllim 
də bizimlə sonadək orada qaldı. 
Onun mədəniyyət sahəsində 
böyük iş təcrübəsi var. Beş il 
Sumqayıtın ən böyük mədəniyyət 
saraylarından birinin, on yeddi il 
Sumqayıt Dövlət Dram Teatrının 
direktoru vəzifələrində çalışıb. 
Həmişə də yenilikçi təşəbbüsləri 
ilə seçilib. Əməkdar mədəniyyət 
işçisi fəxri adına layiq görülüb. Ar-
tıq üç ildir ki, Sumqayıt, Abşeron, 
Xızı, Şuşa, Zəngilan və Qubadlı 

rayon mədəniyyət və turizm 
şöbələrinin bazasında yaradılmış 
regional idarəyə rəhbərlik edir. 

– Dövlətimiz tərəfindən 
mədəniyyət və incəsənətə hədsiz 
qayğı göstərilir, – deyə o, bildir-
di. – Heydər Əliyev Fondunun 
da bu yöndə misilsiz xidmətləri 
var. Bütün bunlardan son dərəcə 
məmnunuq. İcra başçımız Zakir 
Fərəcov istəklərimizə hər zaman 

qol-qanad verir, tədbirlərimizə bö-
yük dəstək göstərir. Bizim borcu-
muz bu diqqətə layiqli işlərimizlə 
cavab verməkdən, etimadı doğ-
rultmaqdan ibarətdir. Çalışırıq ki, 
özünün intibah dövrünü yaşayan 
şəhərimizin mədəni inkişafını daha 
da irəli aparaq. 

Bu yaxınlarda Sumqayıt 
şəhər Heydər Əliyev Mərkəzində 
mədəniyyət sahəsi üzrə 6 ayın 
yekunları yüksək işgüzarlıq-
la müzakirə olunub. Regional 
idarənin rəisi mədəniyyət ocaq-
larının, musiqi məktəblərinin 
fəaliyyəti ilə bağlı fikirlərini bildirib, 
“Bölgələrdən-bölgələrə” festivalın-
da müəssisələrin iştirakından razı-
lığını çatdırıb. Müşavirədə yubiley 
çərçivəsində görüləcək işlərin – 
ümumşəhər tədbirlərinin, mahnı, 
şeir və rəsm müsabiqələrinin 
detalları ətraflı  sərf-nəzər edilib. 

İnamla demək olar ki, Sum-
qayıtın mədəni mühiti özünün 
ən qaynar dövrünü yaşayır. 
Rəngarəng tədbirlər bir-birini əvəz 
edir, bəzən də say çoxluğuna görə 
günə bir neçə tədbir düşür. Son 
vaxtların ən böyük və ən uğurlu 
tədbiri Sumqayıt Dövlət Dram Te-
atrında böyük Azərbaycan şairi və 
mütəfəkkiri İmadəddin Nəsiminin 

anadan olmasının 650 illiyi 
münasibəti ilə keçirilən bayram 
təntənəsi olub. Tədbirdə Sumqayıt 
şəhərinin rəsmiləri, deputatlar, 
Nəsimi irsini araşdıran alimlər, 
ictimaiyyət nümayəndələri iştirak 
ediblər. Şəhər icra hakimiyyətinin 
başçısı Zakir Fərəcov Azərbaycan 
Respublikası Prezidentinin müva-
fiq sərəncamına əsasən  2019-cu 
ilin “Nəsimi ili” elan edilməsi 
və 650 illik yubileyin təntənəli 
şəkildə keçirilməsinin ölməz şairin 
xatirəsinə dərin ehtiramın ifadəsi 
olduğunu söyləyərək xatırladıb ki, 
hələ ulu öndər Heydər Əliyevin 
dövründən etibarən Nəsimi irsinin 
və bütövlükdə Azərbaycan klassik 
ədəbiyyatının daha ətraflı araşdı-
rılması istiqamətində çox mühüm 
addımlar atılıb. Nəsiminin yara-
dıcılığı artıq milli-mənəvi varlığı-
mızın ayrılmaz tərkib hissəsidir. 
Xalq artistləri – tanınmış xanəndə 

Alim Qasımovun, görkəmli aktyor 
Rasim Balayevin, Sumqayıt teatrı 
aktyorlarının iştirakı ilə Nəsiminin 
yaradıcılığına həsr olunmuş ədəbi-
bədii kompozisiya təqdim olunub, 
şairin qəzəllərindən nümunələr 
səsləndirilib. 

Şəhərdəki Poeziya evində 
təşkil olunan “Nəsimi və təsəvvuf” 
adlı tədbir də uğurlu alınıb. 

Tədqiqatçı və ilahiyyatçı alimlərin, 
sumqayıtlı şairlərin mövzu ilə bağlı 
çıxışları dinlənilib. 

Yaddaqalan tədbirlərin, parlaq 
nailiyyətlərin sayı-hesabı yoxdur. 
Keçən il Sumqayıt Dövlət Dram 
Teatrının kollektivi 4-cü “Türk Dün-
yası teatr günləri” festivalında Tur-
qut Özakmanın “Ocaq” tamaşa-
sına görə mükafat alıb. Prezident 
İlham Əliyevin müvafiq sərəncamı 
ilə teatrın 50 illik yubileyi təntənə 
ilə qeyd edilib. Sumqayıtda regi-
onal idarənin bazasında bir sıra 
yeni kollektivlər yaradılıb. Musiqi 
məktəblərinin müəllimlərdən 
ibarət xalq çalğı alətləri orkestri 
və xor kollektivi, F.Əmirov adına 
Uşaq Musiqi Məktəbinin “Buta” 
qızlar ansamblı və Abşeron, 
Şuşa, Zəngilan, Qubadlı, Xızı 
rayonlarını əhatə edən folklor 
kollektivləri buna əyanı misaldır. 
Xalq çalğı alətləri orkestri və xor 
kollektivinin təqdimat mərasiminə 
ölkənin tanınmış sənətkarları 
da səhnədə gənc ifaçılara qo-
şularaq, birgə çıxış ediblər. Bir 
qayda olaraq, əlamətdar günlərdə, 
müxtəlif sahələr üzrə peşə bay-
ramlarında Sumqayıtda ölkənin 
ünlü sənətkarlarının iştirakı ilə 
möhtəşəm konsertlər təşkil olunur. 

Regional mədəniyyət 
idarəsinin uğurları artıq beynəlxalq 
miqyasda təsdiqini tapır. İdarənin 
rəisi M.Şükürov Mədəniyyət 
Nazirliyinin əməkdaşları ilə birgə 
Rusiya və Belarusda, Sumqayıt 
Şəhər İcra Hakimiyyətinin xətti ilə 
Türkiyədə işgüzar səfərlərdə olub, 
təcrübə mübadilələri aparıb və 
birgə layihələrlə bağlı təkliflər irəli 
sürüb.

Sumqayıtın günbəgün 
gözəlləşməsi yerli əhalini 
son dərəcə fərəhləndirir. Bir 
axşam maraqlı konsert proq-
ramını izlədiyimiz möhtəşəm 
Park-Bulvar kompleksi şəhərin 

tərəqqisi naminə reallaşan ən 
böyük layihə sayılır. Sumqayıtlı-
lar fəxr edirlər ki, Prezident İlham 
Əliyev həmin bulvarı möcüzə ad-
landırıb. Ötən ay Mədəniyyət Na-
zirliyinin dəstəyi ilə Sumqayıtda 
IX Şairlər Gününü qeyd etməyə 
gələn Türkiyə Elm və Ədəbi Əsər 
Sahibləri Birliyinin təmsilçiləri, 
Türkiyə və Qazaxıstan yazarları 

bu şəhərə heyranlıqlarını dilə 
gətiriblər. 

Bulvarda şənbə konsertini 
Bakıdan gəlmiş Məmmədlilər 
ailəsinin üzvləri də izləyib və razı 
qalıblar. Günay Məmmədlinin ürək 
sözləri: 

– Sumqayıt bulvarı haqqında 
çox eşitmişdik. Bilirdik ki, dizayn 
estetikasına görə Avropada 
beynəlxalq mükafata layiq görü-

lüb. Nəhayət, buraya istirahətə 
gələrək, gözəllikləri özümüz 
gördük. Körpüdə dayanıb suya 
tilov atan balıqçıların da sayı 
çoxdur, müasir kafe və çayxa-
nalarda dincələn ağsaqqal və 
ağbirçəklərin, attraksionlarda 
əylənən uşaqların da. Bu gün 
həm də qızım Gülarənin do-
ğum günüdür. Konsert proqramı 
sanki Gülarənin doğum gününə 
bir töhfə oldu. Mahnılar, rəqslər 
zövqümüzü oxşadı. Tədbirdə gənc 
rəssamların əl işlərindən ibarət 
sərgi də maraq doğurdu. Düzü, 
başqa heç bir şəhərdə açıq hava-
da belə müntəzəm konsertlər veril-

mir. Biz Sumqayıta səfərimizdən 
çox razı qaldıq. Bu gözəllikləri 
yaradanlara “Var olun!” deyirik. 

Hazırda Sumqayıt bulvarı-
nın ərazisi daha da böyüdülür, 
istirahət və əyləncə guşələrinin 
sayı artırılır. Burada Muğam 
Mərkəzi də inşa olunur. Yeni 
sənət məbədinin tikintisini şəhərin 
yubileyinədək başa çatdırmaq 
nəzərdə tutulur. Mərkəzdə 400 
yerlik konsert zalı, texniki və yar-
dımçı otaqlar olacaq. Burada iste-
dadlı gənclərin muğamın sirlərinə 
yiyələnməsi üçün 14 sinif otağı 
tikilir, mərkəzdə ustad sənətkarlar 
dərs keçəcəklər. Mədəni tədbirlər, 
o cümlədən muğam gecələri 
keçirmək üçün hərtərəfli şərait 
yaradılacaq. 

Beləcə, yubilyar şəhərin 
siması durmadan dəyişir. Park, 
xiyaban və meydanları günbəgün 
abadlaşdırılır. Sumqayıt böyük 

mədəni mərkəzə çevrilir. Bulvar 
ərazisində Bayraq Muzeyinin tikilib 
istifadəyə verilməsi, ulu öndərin 
adını daşıyan parkda Heydər 
Əliyev Mərkəzinin üçmərtəbəli 
yeni binası və qarşısında ümum-
milli liderin əzəmətli abidəsinin 
ucaldılması, Kimyaçılar sarayı-
nın, oradakı meydanın yenidən 
qurulması mədəni yüksəlişin 
göstəricisidir. Son illərdə şəhərin 
gözəllik ünvanları sırasına Şahmat 
və Uşaq İncəsənət məktəbləri, 
yeni inzibati binalar da əlavə 
olunub. İndi Sumqayıtın 2-ci 
mikrorayonu ərazisində müasir 
kino-teatr da tikilir. Belə ki, ötən 

əsrin 60-cı illərində inşa edilmiş 
və baxımsızlıq üzündən yarar-
sız vəziyyətə düşmüş “Nizami” 
kinoteatrı (əvvəlki adı “Rusiya” 
idi) sökülərək yenidən qurulur. Üç 
zalı olacaq bina ən müasir kino 
texnologiyası ilə təchiz ediləcək 
və ilin sonunadək kinosevərlərin 
ixtiyarına veriləcək. 

Dünya şəhərlərinin Sumqayıta 
marağı artır. Bu, mədəni inkişafın 
etirafı faktıdır. Ötən ay Sumqayıt 
Şəhər İcra Hakimiyyətinin baş-
çısı Zakir Fərəcov Almaniyanın 
Lüdviqshafen şəhərində keçirilən 
27-ci festival tədbirlərinə dəvət 
olunmuşdu. Oradakı çıxışın-
da Azərbaycanda multikultural 
dəyərlərə böyük önəm verildiyini 
vurğulayıb. Xatırladıb ki, bu iki 
şəhərin 40 illik qardaşlıq əlaqələri 
mövcuddur. Sumqayıtda illər 
öncə Lüdviqshafen parkı salınıb 
və inişil əsaslı təmir edilib. Alman 
qonaqlar bunu razılıqla qarşıla-
yıblar. İndiyədək Sumqayıta və 
Lüdviqshafenə 60-a yaxın qarşı-
lıqlı səfərlər olub. Bu səfərlərdə 
iki minə yaxın insan iştirak 
edib, 23 layihə həyata keçirilib. 
Ümumiyyətlə, Sumqayıtın dünya-
nın 19 şəhəri ilə dostluq əlaqələri 
var.

Sumqayıt yazarları da uğurları-
nı doğma şəhərin yubileyinə həsr 
edirlər. Elə bu yazını hansı sonluq-
la bitirmək barədə düşünürdüm ki, 
qələm dostum, Əməkdar jurnalist 
Eyruz Məmmədovdan zəng gəldi. 
“Sumqayıtım, dünənə boylan” adlı 
oçerklər toplusunun çap olunduğu-
nu, bir nüsxəsini də mənim üçün 
ayırdığını söylədi. Eyruz müəllim 
yarım əsrdən artıq Sumqayıtda 
yaşayan və bu şəhəri bir könüldən 
min könülə sevən, sevdirən ziya-
lılardandır. Yazdıqlarının hamısı 
maraq doğurur. Düşündüm ki, 
yazımı elə dostumun ürək sözləri 
ilə bitirsəm, daha yaxşı olar. 

– Sumqayıt mənim gözlərim 
önündə böyüyüb, boy atıb, – dedi. 
- Bütün varlığımla bağlı olduğum 
bu şəhərin uğurlarını ürəkdən 
vəsf edirəm. Hazırda şəhərin 70 
illiyinə həsr edilən daha bir kitab 
üzərində çalışıram. Yubiley nəşri 
payıza qədər hazır olmalıdır. 
Sumqayıtla bağlı salnamə xarak-
terli faktlar o qədər çoxdur ki, heç 
birindən keçmək olmur. Burada 
bir çox möhtəşəm mədəni-kütləvi 
tədbirlər, ümumşəhər bayramları 
keçirmək təcrübəsi var. Bu gün 
şəhərin mədəniyyət kollektivlərinin 
ciddi yubiley hazırlıqlarında 
olduğunu bilirəm. İnanıram ki, 
bu təntənələr ən yüksək mədəni 
səviyyədə keçiriləcək. 

 Əli NƏCƏFXANLI,  
“Xalq qəzeti”nin  

bölgə müxbiri 

Məlum olduğu kimi, Prezident İlham Əliyev 
 Sumqayıtın 70 illik yubileyini qeyd etmək üçün 
xüsusi sərəncam imzalayıb. Yubilyar şəhərdə 

qibtə ediləcək bir coşğunluq, nikbin bir aura hökm sü-
rür. Gözəlliklər adama “gəl-gəl” deyir. Küçə və meydan-
lar bayram libasına bürünüb. Quruculuq işləri isə bütün 
cəbhə boyu davam edir. Sumqayıt bulvarına axşam 
gəzintisinə çıxmışdıq. Yaşıllıq zolaqları, dekorativ ağac-
lar, gül-çiçək göz oxşayırdı. Öyrəndiyimizə görə, bulvar 
yaradılarkən qısa müddətdə buraya 60 min maşın tor-
paq daşınıb. Mozaik plitələr döşənib. Yüz min ağac, beş 
yüz min gül əkilib. Sumqayıtlılar bəzəkli faytonlara mi-
nib gəzə-gəzə bu cənnət guşələri maraqla seyr edirdilər. 
Ayrı-ayrı guşələrdə nağıl qəhrəmanlarının heykəlləri, 
fauna fiqurları gözə dəyir. “Şahmat  oynayan babalar”, 
“Gitaraçı veteran”, “At arabasında”,  “Marallar” bu 
qəbildəndir. 

Sumqayıt  böyük 
mədəni  mərkəzə  çevrilir

Düşmən qüvvələr vəziyyəti 
belə görəndə Xəzərin Azərbaycan 
sektorundakı karbohidrogen 
ehtiyatlarının birgə işlənilməsi 
üçün xarici ölkələrin aparıcı neft 
şirkətləri ilə imzalanacaq Hasilatın 
Pay Bölgüsü sazişinin ətrafında 
qara piar kampaniyasına start 
verdilər ki, guya, həmin sənəd 
Azərbaycana sərf etmir. Əvvəlcə 
Heydər Əliyev, sonra isə zaman 
sübut etdi ki, “Əsrin müqaviləsi” 
məhz Azərbaycan xalqının və 
dövlətinin maraqlarını təmin edir. 
Nəticə göz qabağındadır.

Hasil edilmiş neft və qazın 
dünya bazarına çıxarılması üçün 
marşrutların seçilməsi prosesində 
də xaricdə oturub Azərbaycanın 
daxili işlərinə qarışmaq istəyənlər 
ölkəmizdəki qulbeçələrinin 
vasitəsilə minbir oyundan çıxdılar. 
Heydər Əliyev həmin məsələdə 
də onların bütün planlarını alt-üst 
elədi. Nəticədə həmin marşrutlar 
da xalqa və milli dövlətçilik ma-
raqlarımıza xidmət edən şəkildə 
seçildi və səmərəsini hər gün, hər 
saat görürük. 

2003-cü ilin payızından 
sonra Azərbaycanda insan 
hüquq və azadlıqlarının qorun-
ması, mətbuat və söz azadlığı 
məsələlərini əsas götürərək 
ölkəmizə qarşı növbəti çirkin 
kampaniyalara start verildi. 
Prezident İlham Əliyev həmin 
sahələrdəki qanunvericilik 
bazasının nəinki yenilənməsinə 
və müasirləşməsinə nail oldu, 
hətta avropalı ekspertlər bizim 
qanunlarımızın bir çox Avropa 
ölkələrindəki anoloji sənədlərdən 

qat-qat demokratik olduğunu 
etiraf etmək məcburiyyətində 
qaldılar. 

Bu tezisdən də əli çıxan 
antiazərbaycan qüvvələr siyasi 
məhbus məsələsini gündəliyə 
gətirməyə başladılar. Dövlət 
orqanlarımız həmin qaragüruh-
çulara qapıları taybatay açdı: 
“Buyurun gəlin, həbs edilmiş 
insanların cinayət işi ilə maraq-
lanın, görək onların arasında 
siyasi mənsubiyyətinə görə həbs 
edilən kimsə varmı?” Gəlmədilər, 
maraqlanmadılar. Çünki çox 
yaxşı bilirdilər ki, Azərbaycandakı 
“siyasi məhbus” məsələsi xaricdə 
hazırlanmış və heç bir əsası 
olmayan cəfəngiyyatdır.

Sonra ortaya söz atıldı: 
“Azərbaycan Xəzərin statusu 
məsələsində xalqın mənafeyinə 
cavab verməyən mövqe nümayiş 
etdirir”. Dövlətimizin bu məsələdə 
əldə etdiyi nəticələr qaragüruh-
çuların həmin tezisini də puç 
elədi. Onlar Xəzərin statusu 
məsələsində daha böyük fiaskoya 
uğradılar. 

Belə ki, enerji təhlükəsizliyi 
üzrə erməni ekspert, beynəlxalq 
politoloq Bahe Davtyan ötən il av-
qustun 12-də Qazaxıstanın Aktau 
şəhərində Xəzəryanı dövlətlərin 
dövlət başçılarının V Zirvə toplan-
tısında Xəzərin hüquqi statusuna 
dair imzalanan Konvensiya ilə 
bağlı demişdi ki, bu konvensiya-
nın imzalanmasının nəticəsində 
Ermənistan qismən də olsa 
regionda mövcud olan hərbi-siyasi 
və geosiyasi əhəmiyyətini itirir. 
Erməni ekspert həyəcan təbili ça-

lırdı ki, konvensiyanın imzalanma-
sı Rusiya, İran və Azərbaycan ara-
sında bir çox sahələrdə, ələlxüsus 
iqtisadiyyat, energetika və 
nəqliyyat sahələrində əməkdaşlığı 
gücləndirəcək ki, bu da Yerevanın 
maraqlarına toxunur: “Bu gün biz 
artıq görürük ki, Ermənistan və 
Azərbaycan ərazilərindən keçməli 

olan əsas nəqliyyat-logistik 
layihələr tamamilə Azərbaycan 
ərazisinə istiqamətlənib. Təbii ki, 
Xəzər Konvensiyası bu prosesin 
fəallaşması üçün zəmin yarada-
caq. Söhbət İran--Ermənistan 
dəmir yolu layihəsinin dondu-

rulması və həmin marşrutun 
Azərbaycan–İran ərazisinə 
keçməsindən gedir”.

Xəzərin statusu məsələsi də 
bədxahlarımızın əlindən çıxandan 
sonra daim ehtiyatda saxladıqları 
dini dözümlülük məsələsindən 
istifadə etməyə çalışdılar. Əslində, 
bu “silah” onların ən şərəfsiz planı 

idi. Çünki bütün dünyada hamı 
Azərbaycanı sivil, dünyəvi, de-
mokratik, tolerant ölkə kimi tanıyır. 
Dövlət başçımızın dini dəyərlərə 
verdiyi önəm, təkcə məscid və 
digər dinlərin ibadət yerlərinin 
tikilməsi, bərpası ilə  qurtarmır. 

Prezident ölkəmizdə “İslam 
Həmrəyliyi ili”nin elan edilməsinə 
və İslam Həmrəyliyi Oyunlarının 
keçirilməsinə nail olmuşdur. Buna 
baxmayaraq, qaragüruhçular “qa-
şınmayan yerdən qan çıxartmağa” 
çalışdıqlarını gizlədə bilmirlər. 

Bir neçə gün əvvəl KİV-ə xü-
susi açıqlama verən Azərbaycan 

Respublikası Prezidentinin ictimai-
siyasi məsələlər üzrə köməkçisi 
Əli Həsənov ötən il Gəncədə baş 
vermiş terror aktlarının ildönümü 
ilə bağlı danışarkən demişdir: “Dini 
şüarlarla pərdələnən, təxribatçı, 
niyyəti dövlətlə xalq  arasında 

inamsızlıq, mümkün olarsa 
düşmənçilik toxumları səpmək 
olan bəzi internet resurslarında 
Gəncədə törədilmiş terror aktının 
əsas personajı, Rusiya vətəndaşı 
Yunis Səfərovun Suriyada 
döyüşlərdə iştirakını təsdiqləyən 
kadrlar nümayiş etdirilir və onu əsl 

“qəhrəman” kimi populyarlaş-
dırmağa cəhdlər olunur, xanı-
mının hadisədən dərhal sonra 
etdiyi müraciət təkrar-təkrar 
yayımlanır. Təəssüf doğuran 
odur ki, özlərinin demokrat 
və dünyəvi dövlət tərəfdarı 
olduqlarını iddia edən bəzi 
müxalifət liderləri və fəalları 
da terroru təşviq edən belə bir 
kampaniyaya dəstək verir, ifrat 
ekstremizmi özünə ideologiya 
seçmiş xarici qruplaşmaların 

istifadə etdiyi şüarları təkrarlayır, 
bu səpkidə çağırışlar səsləndirir, 
ölkəmizin çoxəsrlik dini dözümlü-
lük mühitini, tolerant imicini şübhə 
altına alırlar”.

Bu da təbiidir. Çünki xaricdəki 
antiazərbaycan qüvvələrin əlində 
əsir-yesir olmuş həmin müxalifətə, 
məhz Sudan, Somali, Liviya, 
Suriya və s. ölkələr kimi aman-
sız daxili savaşın, qanlı xaosun, 
faciəvi vətəndaş qarşıdurmasının 
və terror qruplaşmalarının tüğyan 
etdiyi Azərbaycan lazımdır. Dərk 
edə bilmirlər ki, həmin xaos və 
anarxiyalar adı çəkilən ölkələrin 
iqtisadiyyatını da, mədəniyyətini 
də ən azı 50-60 il geriyə salıb. 

Başqa bir məsələyə diqqət 
yönəldək. Bu günlərdə Cənubi 
Qafqaz ölkələrinin qonağı 
olan Avropa İttifaqı Şurasının 

 prezidenti Donald Tuskun Bakı-
da Azərbaycanla əməkdaşlığa 
böyük önəm verdiyini, ölkəmizin 
problemlərinin həlli istiqamətində 
birgə çalışmaq əzmini dilə 
gətirməsi təkcə xaricdəki 
bədxahlarımızı deyil, ölkə 
daxilindəki müxalifətçiləri də ciddi 
narahat etmişdi. Məhz həmin 
narahatlığın nəticəsidir ki, AXCP 
sədri Əli Kərimli Donald Tuskun 
vəzifə səlahiyyətlərinin başa çat-
masına sevindiyini demişdi. 

Ancaq həmin “səlahiyyətləri 
başa çatmış” cənab Tusk İrəvanda 
nə dedi, nə danışdısa, həm 
Ermənistan, həm də Gürcüstan 
mətbuatı bəzi xəbərlərə sərlövhə 
verdilər: “Tusk İrəvana “bomba” 
qoydu”. Həmin sərlövhələri görən 
Azərbaycan ekspertlərindən biri 
isə yazmışdı: “ Tusk İrəvana 
“bomba” qoymazdan əvvəl Ba-
kıda səsləndirdiyi “ Avropa Birliyi 
Azərbaycanın ərazi bütövlüyünü 
dəstəkləyir”-- sözləri ilə Azərbaycan 
müxalifətinin ürəyinə od salmışdır”.

Ancaq bizim fikrimizcə, 
xaricdəki antiazərbaycan 
dairələrin və daxildəki Əli 
Kərimlilərin kürkünə birə, ürəyinə 
od salan ən qətiyyətli addımı ötən 
ay ATƏT Parlament Assamb-
leyası postsovet məkanındakı 
münaqişələrlə bağlı qəbul etdiyi 
məlum qərarla atmışdır. Bu isə 
o deməkdir ki, antiazərbaycan 
qüvvələrin ölkəmizlə bağlı 
istənilən qərarı, cəhdi, hətta arzu-
su belə iflasa məhkumdur. 

İttifaq MİRZƏBƏYLİ,  
“Xalq qəzeti”

Azərbaycanın ötən əsrin əvvəllərində qazandığı dövlət müstəqilliyini əlindən 
almış qüvvələr əsrin sonlarında da həmin çirkin ssenarini davam etdirməyə 
çalışırdılar. Bu məqsədlə gah xarici mərkəzlərə meyilli bir adamın prezident 

olmasını dəstəkləyir, gah da küçədən gəlmiş diletantların hakimiyyəti ələ alması-
na imkan yaradırdılar ki, ölkəmiz onların tələblərinə “baş üstdə” desin. Ulu öndər 
Heydər Əliyevin siyasi hakimiyyətə qayıdışından sonra isə ssenarilər daha da 
sərtləşdirilmiş, gah dövlət başçısını fiziki cəhətdən yox etmək planı, gah da dövlət 
çevrilişi cəhdləri dövriyyəyə buraxılmışdı. Ancaq Heydər Əliyev elə bir siyasətçi idi 
ki, xalq onun bütün addımlarını dəstəklədiyi kimi, antiazərbaycan qüvvələrin məkrli 
planlarının puç edilməsində də ümummilli liderin yanında oldu.

Antiazərbaycan qüvvələrin 
bütün cəhdləri iflasa uğrayır


